PRILOG I
	ZAHTJEVI U POGLEDU IZRADE, ISPITIVANJA, UGRADNJE I PREGLEDA ZA ANALOGNE TAHOGRAFE

	I. DEFINICIJE

	U ovom Prilogu: 

(a) „uređaj za evidentiranje podataka” ili „analogni tahograf” znači: 
uređaj koji se ugrađuje u drumska vozila u svrhu pokazivanja i automatskog ili poluautomatskog evidentiranja podataka o kretanju tih vozila kao i detalje o određenim periodima aktivnosti njihovih vozača; 

(b) „konstanta uređaja za evidentiranje podataka” znači: 
brojčana veličina koja navodi vrijednost ulaznog signala potrebnog za pokazivanje i evidentiranje dužine pređenog puta od jednog kilometra; ta konstanta mora biti izražena u obrtajima po kilometru (k =… okr/km) ili u impulsima po kilometru (k =… imp/km); 

(c) „koeficijent vozila” znači: 
brojčana veličina koja navodi vrijednost izlaznog signala koji nastaje na priključnom mjestu uređaja za evidentiranje podataka i vozila (na mjenjaču ili osovini točka) u normalnim uslovima ispitivanja dužine pređenog puta od jednog kilometra (vidjeti dio VI. tačku 4. ovog Priloga). Koeficijent se izražava brojem obrtaja po kilometru (w =… okr/km) ili impulsima po kilometru (w =… imp/km); 

(d) „djelatni obim guma točka vozila” znači: 
srednja vrijednost pređenog puta pogonskog točka kod punog obrtaja; mjerenje tog puta mora se obavljati u normalnim uslovima ispitivanja (vidjeti dio VI. tačku 4. ovog Priloga) i izražava se u obliku: 1 =… mm.

	II. OPŠTA OBELJEŽJA I FUNKCIJE UREĐAJA ZA EVIDENTIRANJE PODATAKA

	Uređaj za evidentiranje podataka mora belježiti sljedeće: 

1. dužinu pređenog puta vozila; 

2. brzinu vozila; 

3. vrijeme vožnje; 

4. druge periode rada ili dostupnosti; 

5. pauze od posla i dnevni odmor; 

6. otvaranje kućišta u koje je umetnut tahografski listić; 

7. za elektronski uređaj za evidentiranje podataka koji funkcionira uz pomoć signala koji se elektronskim putem prenose od senzora udaljenosti i brzine, bilo koji prekid napajanja uređaja za evidentiranje podataka koji prelazi 100 milisekundi (osim osvjetljenja) u napajanju senzora udaljenosti i brzine i bilo koje ometanje u putu signala do senzora udaljenosti i brzine. 

U vozilima sa dva vozača uređaj mora omogućavati da se na dva različita tahografska listića istovremeno i odvojeno belježe podaci za periode naveden u prvom podstavu tačkama 3, 4 i 5.

	III. IZVEDBENI ZAHTJEVI ZA UREĐAJ ZA EVIDENTIRANJE PODATAKA

	(a) Opšti zahtjevi 

1. Uređaj za evidentiranje podataka uključuje sljedeće: 

1.1. Pokazni dijelovi koji pokazuju: 

· dužinu pređenog puta (brojač kilometara), 

· brzinu (brzinomjer), 

· vrijeme (sat). 

1.2. Zapisni dijelovi koji obuhvaćaju: 

· uređaj za evidentiranje pređenog puta vozila, 

· uređaj za evidentiranje brzine, 

· jedan ili dva uređaja za evidentiranje podataka koji ispunjavaju uslove iz tačke (c) podtačke 4. 

1.3. Oprema kojom se na tahografskom listiću pojedinačno belježi: 

· svaki otvor kućišta u koje je umetnut tahografski listić, 

· za elektronski uređaj za evidentiranje podataka, kako je određeno u dijelu II. prvom stavu tački 7., svaki prekid u napajanju uređaja za evidentiranje podataka koji prelazi 100 milisekundi (osim osvjetljenja), najkasnije prilikom ponovnog uključivanja napajanja, 

· za elektronski uređaj za evidentiranje podataka, kako je određeno u dijelu II. prvom stavu tački 7., svaki prekid napajanja senzora za udaljenost i brzinu koji prelazi 100 milisekundi i bilo koje ometanje u putu signala do senzora za udaljenost i brzinu. 

2. Moguća prisutnost dodatne opreme na uređajima koja nije navedena u tački 1. ne smije ometati ispravan rad propisanih uređaja ili njihovo očitavanje. 

Oprema se na odobrenje predaje skupa sa takvim dodatnim uređajima. 

3. Materijali 

3.1. Svi sastavni dijelovi uređaja za evidentiranje podataka moraju biti načinjeni od dovoljno stabilnih i mehanički otpornih materijala stabilnih elektromagnetskih obelježja. 

3.2. Svaka izmjena u sastavnom dijelu uređaja ili vrsti materijala upotrijebljenih u njegovoj proizvodnji mora, prije nego što se primijeni u proizvodnji, dobiti odobrenje nadležnog tijela koje je izdalo certifikat o homologaciji za uređaj. 

4. Mjerenje pređene udaljenosti 

Pređene udaljenosti mogu se mjeriti i belježiti: 

· pri kretanju vozila unaprijed i unazad, ili 

· samo pri kretanju vozila unaprijed. 

Nijedno evidentiranje kretanja unazad ne smije ni u kojem slučaju uticati na jasnoću i točnost ostalih zabelježenih podataka. 

5. Mjerenje brzine 

5.1. Brzina se mjeri u rasponu navedenom u sertifikatu o homologaciji. 

5.2. Vlastita frekvencija i prigušenje mjernog uređaja moraju biti takvi da instrumenti koji pokazuju i belježe brzinu mogu, u okviru mjernog područja, slijediti promjenu brzine od 2 m/s 2, ne prelazeći granice najvećih dopuštenih pogrešaka.

6. Mjerenje vremena (sat) 

6.1. Komanda mehanizma za namještanje sata mora biti smještena unutar kućišta s tahografskim listićem; svako otvaranje tog kućišta mora se automatski zabelježiti na tahografskom listiću. 

6.2. Ako mehanizmom koji pomiče tahografski listić upravlja sat, taj sat mora, nakon što se do kraja navije, ispravno raditi najmanje 10 % duže nego što traje evidentiranje, što zavisi o najvećoj količini listova u uređaju. 

7. Osvjetljenje i zaštita 

7.1. Pokazni dijelovi uređaja moraju biti opremljeni odgovarajućim osvjetljenjem koje ne zasljepljuje. 

7.2. U normalnim uslovima svi unutrašnji dijelovi uređaja moraju biti zaštićeni od vlage i prašine. Osim toga, mora ih se zaštititi od dodira kućištima koja imaju propisana mjesta za pečaćenje. 

(b) Pokazni dijelovi 

1. Pokazivač dužine pređenog puta (brojač kilometara) 

1.1. Vrijednost najmanjeg mjernog stepenovanja na skali instrumenta koji pokazuje pređenu udaljenost mora biti 0,1 kilometar. Brojke koje označavaju svakih 100 metara pređenog puta moraju se jasno razlikovati od onih koje predstavljaju cijele kilometre. 

1.2. Brojke na brojaču kilometara moraju biti jasno čitljive i biti visine od najmanje 4 mm. 

1.3. Brojač kilometara mora omogućiti prikaz od najmanje 99 999,9 kilometara. 

2. Pokazivač brzine (brzinomjer) 

2.1. Unutar mjernog područja skala brzine mora biti jednakomjerno podijeljena od 1, 2, 5 ili 10 kilometara na sat. Vrijednost stepenovanja brzine (razmak između dvije uzastopne oznake) ne smije prelaziti 10 % od najveće vrijednosti brzine koju skala pokazuje. 

2.2. Nije potrebno brojčano označivanje izvan mjernog područja. 

2.3. Dužina svakog razmaka na skali koji predstavlja promjenu brzine od 10 kilometara na sat ne smije biti manja od 10 milimetara. 

2.4. Na pokazivaču s kazaljkom udaljenost između kazaljke i skale ne smije biti veća od tri milimetra. 

3. Pokazivač vremena (sat) 

Pokazivač vremena mora biti vidljiv izvana, a očitanje mora biti pouzdano, jednostavno i nedvosmisleno. 

(c) Zapisni dijelovi 

1. Opšti zahtjevi 

1.1. Svaki uređaj, bez obzira na oblik listića (traka ili disk), mora imati oznaku koja omogućava pravilno umetanje tahografskog listića tako da vrijeme označeno na listu odgovara vremenu koje pokazuje sat. 

1.2. Mehanizam koji pomiče tahografski listić mora omogućiti da se listić pomiče bez praznog hoda te da se može u svako vrijeme umetnuti i izvaditi. 

1.3. Kod tahografskih listića u obliku diska mehanizmom za pomicanje mora upravljati mehanizam sata. U tom slučaju okretanje tahografskog listića mora biti neprekidno i ravnomjerno sa brzinom ne manjom od sedam milimetara na sat, mjereno na unutrašnjoj ivici ploče za evidentiranje brzine vozila. Kod uređaja u obliku trake čiji je mehanizam za pomicanje tahografskog listića kontrolisan mehanizmom sata, brzina pravolinijskog pomicanja mora biti najmanje 10 milimetara na sat. 

1.4. Dužina pređenog puta vozila, brzina vozila i svako otvaranje kućišta s tahografskim listićem ili listićima moraju se belježiti automatski.

2. Evidentiranje dužine pređenog puta 

2.1. Svaki kilometar pređenog puta mora biti prikazan na odgovarajućoj koordinati zapisom dužine od najmanje 1 mm. 

2.2. Čak i pri brzinama koje dosežu gornju granicu mjernog područja, zapis dužine pređenog puta mora biti jasno čitljiv. 

3. Evidentiranje brzine 

3.1. Bez obzira na oblik tahografskog listića, pisaljka za brzinu mora biti vođena pravolinijski i vertikalno na smjer pomicanja lista. Međutim, kretanje pisaljke može biti i kružno ako su zadovoljeni sljedeći uslovi: 

· trag crtanja pisaljke mora biti vertikalno na srednji obim kruga (kod tahografskih listića u obliku diska) ili na os ploče (kod tahografskih listića u obliku trake) predviđene za evidentiranje brzine, 

· odnos između poluprečnika zakrivljenosti traga nacrtanog pisaljkom prema širini polja predviđenog za evidentiranje linearne brzine ne smije biti manji od 2,4:1, nezavisno o obliku tahografskog listića, 

· oznake na vremenskoj skali moraju na zapisnoj ploči presijecati krivu istog poluprečnika kao što ga ima trag koji crta pisaljka. Razmak između oznaka na vremenskoj skali mora prikazivati vremenski odsječak koji nije duži od jednog sata. 

3.2. Svaka promjena brzine od 10 kilometara na sat mora biti prikazana na odgovarajućoj koordinati zapisom dužine od najmanje 1,5 milimetra. 

4. Evidentiranje vremena 

4.1. Uređaj za evidentiranje podataka mora biti izrađen tako da je prema potrebi moguće pomoću prekidača automatski i zasebno belježiti četiri perioda kako je naznačeno u odredbama ovog Pravilnika. 

4.2. Na temelju karakteristika zabelježenih tragova, njihovih relativnih položaja i, ako je potrebno, oznaka navedenih u odredbama ovog Pravilnika, mora nedvosmisleno biti jasna razlika između različitih perioda. Različita vremenski periodi trebaju se na zapisu razlikovati različitim debljinama relevantnih tragova ili bilo kojim drugim sistemom koji osigurava barem jednaku učinkovitost u pogledu očitavanja i tumačenja zapisa. 

4.3. Ako je posada vozila sastavljena od više od jednog vozača, zapisi iz tačke 4.1. moraju biti na odvojenim tahografskim listićima, pri čemu se svakom vozaču dodjeljuje jedan. U tom slučaju pomicanjem odvojenih tahografskih listića mora upravljati jedan mehanizam ili sinkronizirani odvojeni mehanizmi. 

(d) Mehanizam za zatvaranje 

1. Kućište u koje je umetnut tahografski listić ili listići i u kojem se nalazi mehanizam za namještanje sata mora biti opremljeno sigurnosnim uređajem protiv otvaranja. 

2. Svako otvaranje kućišta u koje je umetnut tahografski listić ili listići i u kojem se nalazi mehanizam za namještanje sata automatski se zapisuje na tahografskom listiću, odnosno na listićima. 

(e) Oznake 

1. Na prednjoj strani uređaja moraju biti sljedeće oznake: 

· mjerna jedinica pređenog puta s kraticom „km” neposredno do brojača kilometara, 

· oznaka „km/h” blizu skale brzine, 

· mjerno područje brzinomjera u obliku „Vmin… km/h, Vmax… km/h”, ova oznaka nije potrebna ako je to prikazano na opisnoj pločici uređaja. 

Međutim, ti zahtjevi ne vrijede za uređaje za evidentiranje podataka odobrene prije 10. avgust 1970.
2. Opisna pločica mora biti ugrađena u uređaj i imati sljedeće oznake vidljive na uređaju nakon ugradnje: 

· naziv i adresu proizvođača uređaja, 

· fabrički broj i godinu proizvodnje, 

· oznaku homologacije uređaja, 

· konstantu „k” uređaja u obliku „k =… okr/km” ili „k =… imp/km”, 

· moguće je i mjerno područje brzinomjera u obliku propisanom u tački 1., 

· ako je uređaj osjetljiv na nagib tako da to utiče na prekoračenje dopuštenih granica pogrešaka uređaja, dopušteni ugao u obliku: 

[image: image1.emf]
pri čemu je α ugao koji je izmjeren iz horizontalnog položaja prednje strane uređaja (okrenute prema gore) i u kojem je položaju uređaj kalibrisan, a uglovi β i γ prikazuju najveći dopušten otklon prema gore, odnosno, prema dolje od ugaoa α. 

(f) Najveće dopuštene pogreške uređaja (pokazni i zapisni dijelovi uređaja) 

1. Na ispitnom mjestu prije ugradnje: 

(a) za dužinu pređenog puta: 

1 % više ili manje od stvarne dužine, uz uslov da mjerena udaljenost nije manja od jednog kilometra; 

(b) za brzinu: 

3 km/h više ili manje od stvarne brzine; 

(c) za vrijeme: 

± dvije minute na dan, a najviše 10 minuta nakon sedam dana, ako rad sata bez navijanja nije kraći od sedam dana. 

2. Kod ugradnje: 

(a) za dužinu pređenog puta: 

2 % više ili manje od stvarne dužine, uz uslov da mjerena udaljenost nije manja od jednog kilometra; 

(b) za brzinu: 

4 km/h više ili manje od stvarne brzine; 

(c) za vrijeme: 

± dvije minute na dan, ili 

± 10 minuta na sedam dana. 

3. Tokom upotrebe: 

(a) za dužinu pređenog puta: 

4 % više ili manje od stvarne dužine, uz uslov da mjerena udaljenost nije manja od jednog kilometra;

(b) za brzinu: 

6 km/h više ili manje od stvarne brzine; 

(c) za vrijeme: 

± dvije minute na dan, ili 

± 10 minuta na sedam dana. 

4. Najveće dopuštene pogreške propisane u tačkama 1., 2. i 3. vrijede za temperature od 0 °C do 40 °C, izmjerene u neposrednoj blizini uređaja. 

5. Mjerenje najvećih dopuštenih pogrešaka propisanih u tačkama 2. i 3. izvodi se u uslovima propisanim u dijelu VI.

	IV. TAHOGRAFSKI LISTIĆI

	(a) Opšti zahtjevi 

1. Tahografski listići moraju biti izrađeni tako da ne ometaju uobičajen rad uređaja za evidentiranje podataka te da zapisi koje sadrže budu neizbrisivi, čitljivi i prepoznatljivi. 

U normalnim uslovima vlage i temperature dimenzije tahografskih listića i svi zapisi na njima moraju ostati jednaki. 

Povrh toga, mora biti moguće na tahografske listiće belježiti podatke iz odredbi ovog Pravilnika, a da ih se ne ošteti ni umanji njihova čitljivost. 

U normalnim uslovima skladištenja zapisi moraju ostati jasno čitljivi najmanje godinu dana. 

2. Najmanji kapacitet evidentiranja na tahografskim listićima, bez obzira na njihov oblik, mora biti 24 sata. 

Ako je povezano nekoliko diskova radi povećanja kapaciteta neprekidnog evidentiranja, koje se može postići bez intervencije osoblja, spojevi među različitim diskovima moraju biti izvedeni tako da zapisi na prelaznim mjestima ne pokazuju ni prekid ni preklapanje. 

(b) Ploče za evidentiranje i njihove skale 

1. Tahografski listići moraju imati sljedeće ploče za evidentiranje: 
· podlogu predviđenu isključivo za evidentiranje podataka koji se odnose na brzinu, 
· podlogu predviđenu isključivo za evidentiranje podataka koji se odnose na dužinu pređenog puta, 
· jednu ili više površina za evidentiranje podataka koji se odnose na vrijeme upravljanja vozilom, druga periode rada i dostupnost za pauze i dnevni odmor vozača. 

2. Površina za evidentiranje brzine mora biti u razmjerima od 20 kilometara na sat ili manje. Svaka razdjelna crta mora biti obelježena brojkom odgovarajuće brzine. Skraćenica „km/h” mora se nalaziti najmanje na jednom mjestu ploče za evidentiranje. Posljednja razdjelna crta mora se slagati s gornjom granicom mjernog područja. 

3. Površina za evidentiranje dužine pređenog puta mora biti tako razdijeljena da broj kilometara pređenog puta bude lako čitljiv. 

4. Površina ili ploče za evidentiranje periode iz tačke 1. moraju biti označene tako da se različiti periodi mogu jasno razlikovati. 

(c) Podaci koje je potrebno ispisati na tahografskim listićima 

Na svakom tahografskom listiću moraju biti ispisani ovi podaci: 
· naziv i adresa ili zaštitni znak proizvođača,
· oznaka odobrenja uzorka tahografskog listića, 
· oznaka odobrenja za tip ili tipove uređaja u kojima se tahografski listić može upotrebljavati, 
· gornja granica mjernog područja brzine izražena u kilometrima na sat. 

Kako bi se ispunili minimalni dodatni zahtjevi, na svakom tahografskom listiću mora biti ispisana vremenska skala koja je podijeljena tako da omogućuje direktno očitanje svakih 15 minuta te da se vremenski odsječci od 5 minuta mogu bez teškoće odrediti. 

(d) Površina za ručno upisivanje podataka 

Tahografski listić mora imati slobodnu podlogu na kojoj vozač može zapisati barem sljedeće podatke: 
· prezime i ime vozača, 
· datum i mjesto na kojem je počela upotreba tahografskog listića te datum i mjesto na kojem je završena njegova upotreba, 
· registracijska oznaka ili oznake jednog ili više vozila koja su vozaču dodijeljena tokom upotrebe tahografskog listića, 
· tanje brojača kilometara jednog ili više vozila koja su vozaču dodijeljena tokom upotrebe tahografskog listića, 
· vrijeme svake promjene vozila.

	V. UGRADNJA UREĐAJA ZA EVIDENTIRANJE PODATAKA

	1. Uređaj za evidentiranje podataka mora se u vozilo ugraditi tako da vozač može sa svog sjedišta jasno vidjeti brzinomjer, brojač kilometara i sat, a svi dijelovi tih instrumenata, uključujući i prenosne elemente, moraju istovremeno biti zaštićeni od nenamjernih oštećenja. 

2. Konstantu uređaja „k” potrebno je moći prilagoditi koeficijentu vozila „w” pomoću odgovarajućeg uređaja za prilagođavanje. 

Vozila koja imaju dvije ili više prenosnih odnosa osovina moraju biti opremljena preklopnom uređajem pomoću koje se ti različiti prenosni odnosi automatski dovode u odnos za koji je uređaj za evidentiranje podataka prilagođen vozilu. 

3. Nakon što je uređaj provjeren prilikom ugradnje, u vozilo se pokraj uređaja ili na sam uređaj na vidljivom mjestu mora staviti tipska naljepnica sa karakteristikama bitnim za upotrebu uređaja. Poslije svakog pregleda kod ovlaštenog instalatera ili u ovlaštenoj radionici koji zahtijeva izmjenu u samoj ugradnji, potrebno je pričvrstiti novu naljepnicu sa karakteristikama bitnim za upotrebu uređaja na mjesto prethodne. 

Na naljepnici moraju biti navedeni barem ovi podaci: 

· naziv i adresa ili zaštitni znak ovlaštenog instalatera, radionice, ili proizvođača vozila, 

· koeficijent vozila, u obliku „w =… okr/km” ili „w =… imp/km”, 

· djelatni obim guma na točkovima u obliku „l =… mm”, 

· datume kad su utvrđeni koeficijent vozila i kad je izmjeren djelatni obim pogonskih točkova. 

4. Plombiranje 

Sljedeći dijelovi moraju biti plombirani: 

(a) naljepnica sa karakteristikama bitnim za upotrebu uređaja za evidentiranje podataka, osim ako je pričvršćena tako da se ne može ukloniti, a da se oznake na njoj ne unište; 

(b) završeci spojeva između uređaja i vozila; 

(c) uređaj za prilagođivanje i spojno mjesto gdje je ona uključena u spojni vod;

(d) preklopni uređžaj vozila s dvama ili više prenosnih odnosa osovina; 

(e) spojevi uređaja za prilagođivanje i preklopne uređaja s drugim djelovima uređaja za evidentiranje podataka; 

(f) kućišta propisana u dijelu III. tački (a) podtački 7.2; 

(g) svaki poklopac koji daje pristup sredstvima prilagođavanja konstante uređaja za evidentiranje podataka koeficijentu vozila. 

U posebnim slučajevima na uređaju za evidentiranje podataka mogu biti zapečaćeni i drugi djelovi, u skladu s sertifikatom o homologaciji, a na sertifikatu se moraju navesti položaji tih pečata. 

Pečati navedeni pod tačkama (b), (c) i (e) prvog podstava mogu se ukloniti: 
· u hitnim slučajevima, 
· radi ugradnje, podešavanja ili popravljanja uređaja za ograničavanje brzine ili svakog drugog uređaja koji doprinosi sigurnosti na cestama; 
pod uslovom da uređaj za evidentiranje podataka i dalje funkcionira pouzdano i ispravno te da su ga ovlašćeni instalater ili radionica odmah nakon toga ponovno zapečatili i podesili uređaj za ograničenje brzine ili bilo koji drugi uređaj koji doprinosi sigurnosti na putevima ili u roku od sedam dana u drugim slučajevima. Za svaki slučaj uklanjanja tih pečata mora se pripremiti pismena izjava o razlozima za takav postupak koja se predaje nadležnom tijelu. 

5. Kablove koji povezuju uređaj za evidentiranje podataka s odašiljačem potrebno je zaštititi neprekinutim čeličnim omotačem obloženim plastikom te zaštićenim od prašine i savijenih krajeva, osim ako postoji jednaka zaštita od manipulacije uz pomoć drugih sredstava (na primjer elektronski nadzor poput šifriranja signala) kojom se može otkriti prisutnost bilo kojeg uređaja koji nije potreban za ispravno funkcionisanje uređaja za evidentiranje podataka i čija je svrha spriječiti ispravno funkcionisanje uređaja za evidentiranje podataka izazivanjem kratkog spoja ili prekidom ili izmjenom elektronskih podataka na senzoru za brzinu i udaljenost. U smislu ovog Pravilnika, neprekinutim se smatra spoj koji se sastoji od zapečaćenih priključaka. 

Spomenuti elektronski nadzor može se zamijeniti elektronskom kontrolom koja osigurava da se na uređaju za evidentiranje podataka može zabelježiti svako kretanje vozila, nezavisno o senzoru za brzinu i udaljenost. 

Za vozila koja su opremljena tahografom i za koje nije predviđena ugradnja armiranog kabla između senzora udaljenosti i brzine te uređaja za evidentiranje podataka, uređaji za prilagođavanje pričvršćuje se što bliže senzorima udaljenosti i brzine. 

Armirani kabal pričvršćuje se tako da ide od uređaja za prilagođavanje do uređaja za evidentiranje podataka.

	VI. PREGLEDI I ISPITIVANJE

	Ministarstvo imenuje tijelo koja izvode provjere i preglede. 

1. Sertifikovanje novih i popravljenih uređaja 

Svaki pojedini uređaj, nov ili popravljen, dobiva potvrdu o ispravnom radu i tačnosti očitavanja i evidentiranja, u granicama utvrđenima u dijelu III. tački (f) podtački 1., i to pečaćenjem u skladu sa dijelom V. tačkom 4. prvim podstavom podtačkom (f). 

U tu svrhu Ministarstvo može uvesti početnu provjeru koja se sastoji od provjere novog ili popravljenog uređaja i potvrde o njegovoj usklađenosti s homologovanim modelom i/ili zahtjevima ovog Pravilnika, ili za sertifikovanje mogu ovlastiti proizvođače ili njihove ovlašćene predstavnike.

2. Ugradnja 

Kod ugradnje tahografa u vozilo, uređaj i sama ugradnja moraju biti u skladu s odredbama koje se odnose na granice najvećih dopuštenih odstupanja iz dijela III. tačke (f) podtačke 2. 

Preglede sprovode ovlašćeni instalater ili radionica na vlastitu odgovornost. 

3. PeriodičnI pregled 
(a) Periodični pregled uređaja ugrađenih u vozila obavljaju se najmanje svake godine i mogu se sprovoditi u sklopu ispitivanja voznog stanja vozila. 

Ti pregledi uključuju sljedeće provjere: 
· radi li uređaj ispravno, 
· ima li uređaj oznaku homologacije, 
· je li pričvršćena tipska pločica, 
· jesu li pečati na uređaju i drugim ugrađenim dijelovima netaknuti, 
· stvarni obim guma. 

(b) Pregledi u svrhu usklađivanja s odredbom dijela III tačke (f) podtačke 3. o maksimalnim dopuštenim odstupanjima u upotrebi obavlja se najmanje jednom svakih šest godina, iako svaka Država može za vozila registrovana na svojem državnom području odrediti kraći vremenski razmak između pregleda. Takvi pregledi moraju uključivati zamjenu tipske naljepnice. 

4. Mjerenje grešaka 

Mjerenje grešaka kod ugradnje i tokom upotrebe obavlja se pod sljedećim uslovima koji će se smatrati standardnim uslovima ispitivanja: 

· nenatovareno vozilo u stanju spremnom za vožnju, 

· pritisak u gumama prema uputstvu proizvođača, 

· istrošenost guma u okviru zakonski dopuštenih granica, 

· kretanje vozila: vozilo se mora kretati snagom vlastitog motora, pravolinijski na ravnoj površini brzinom od 50 ± 5 km/h. U slučaju da je od uporedive tačnosti, ispitivanje se može obaviti i na odgovarajućem ispitnom mjestu.


